
Ke Kono A Pelekāne (with \ marks for intermediate-level reading and speaking)

Ma nā lā mua o ka makahiki 1887, \ ua loaʻa maila he palapala kono \  i 

ka Mōʻī Kalākaua \ mai ke Aupuni mai ʻo Pelekāne, \ e kono mai ana e 

komo pū aku i loko o nā hana hoʻohiwahiwa o ka piha ʻana o nā makahiki 

he kanalima \ o ka nohoaliʻi ʻana o ka Mōʻīwahine Victoria \ ma luna o ka 

nohoaliʻi o Beretania Nui. \ I ka wā naʻe i loaʻa mai ai \ ʻo kēia kono, \ e 

noho ana ka Mōʻī Kalākaua a me ke aloaliʻi, \ a me ka lāhui Hawaiʻi 

holoʻokoʻa, \ i loko o ke kanikau no ka Mea Kiʻekiʻe \ ke Kamāliʻiwahine \ 

Miriam Kapili Likelike, \ (Mrs. A. S. Cleghorn), \ i hala aku i ka make. \ No 

laila, \ ua hiki ʻole i ka Mōʻī Kalākaua \ ke hoʻokō kino aku i kēia kono a ke 

Aupuni ʻo Pelekāne. \ Akā, \ ua hoʻoholo koke ihola nō ke Aliʻi, \ e hoʻouna 

aku i kāna Aliʻiwahine i aloha nui ʻia, \ ka Mōʻīwahine Kapiʻolani, \ i pani 

hakahaka ma kona wahi, \ a i hoʻokō ʻia ai hoʻi ke kono a ke Aupuni ʻo 

Pelekāne. \ Ua maikaʻi kēia hoʻoponopono ʻana \ i ka manaʻo o nā aliʻi, \ a 

ua lilo nā lā o ka mahina ʻo Pepeluali a me Malaki o ka makahiki 1887 \ i 

mau lā hoʻomākaukau no nā wahi pono kino no ka hele ʻana.

Ma kēia huakaʻi a ka Mōʻīwahine Kapiʻolani, \ ua hoʻouna pū ʻia nō hoʻi 

ke Kamāliʻiwahine Liliʻuokalani, \ ka hoʻoilina o ka Nohoaliʻi o Hawaiʻi, \ i 

hoahele no ka Mōʻīwahine, \ a ua hele pū nō hoʻi me kāna kāne, \ ke 

kiaʻāina John O. Dominis (Keoni Kamaki), \ kona (Liliʻuokalani) ukali 

pilikino ponoʻī. \ Ua hele pū ma kēia huakaʻi a ka Mōʻīwahine, \ ka Hon. 

Curtis Piehu* ʻIaukea, \ ka Puʻukū a ka Mōʻī, \ Konela James H. Boyd, \ a 

me ka Mea Kākau nei, \ i poʻe ukali no ka Mōʻīwahine, \ a me ka wahine 

mālama kapa o ke aliʻi, \ ʻo ia hoʻi \ ʻo Pahupahu. \ Ma ka ʻaoʻao o ke 

Kamāliʻiwahine, \ ua lawe nō hoʻi ʻo ia \ iā Joseph ʻAeʻa a me Charley 

*Kaiaiki, \ i mau kānaka lawelawe nona. \ ʻO kēia poʻe aʻela a pau i hōʻike 

ʻia ma luna, \ mai nā aliʻi, \ nā ukali, \ a me ka poʻe lawelawe, \ ua hala aku 

i ke ao polohiwa a Kāne, \ a koe mai e ola nei i kēia lā, \ ka Hon. Konela 

Curtis Piehu* ʻIaukea \ a me ka Mea Kākau.

\ Aloha nō ia mau lā o nā makahiki he kanalima i kūnewa akula!


